John James cyf. Bethan Clement

FFRWYTH YR YSBRYD YDY DAIONI

Darlleniad o’r Ysgrythur: Marc 10:17 – 22 ac Actau 11:19 - 26

Cyflwyniad

Gras Cristnogol arall ydy daioni.  Mae’n bwysig nad ydyn ni’n cymysgu caredigrwydd a bod yn feddal.  Yn yr un ffordd, mae’n bwysig i ni beidio â meddwl am ddaioni fel bod yn ‘dda di da’ neu’n ‘neis-neis’.  Mae hwnnw’n rhywbeth sy’n troi pobl i ffwrdd ac i’w osgoi!  Roedd hyn i’w weld yn y Pharisead a weddïodd yn y deml, yn diolch i Dduw nad oedd e fel dynion eraill.  Mae’r math yna o beth yn blasu o hunangyfiawnder a balchder ysbrydol.  Dydy’r nodweddion hyn yn sicr ddim yn ffrwythau’r Ysbryd.

1. Mae Duw yn dda,  Marc 10:17 – 22

Mae Iesu’n ein sicrhau mai dim ond un da sy, sef Duw.  Oherwydd daioni Duw, mae achubiaeth yn bosibl, gweler Rhufeiniad 2:4.

Trwy ras ac Ysbryd Duw, mae’n bosibl i ddaioni Duw fod yn eiddo i ni.

2. Roedd Barnabas yn ddyn da.

Gweler Actau 11:19 – 26.  Rhagoriaeth foesol ydy’r prif syniad yn y gair ‘da’ ond dydyn ni ddim yn gallu ei gyfyngu i’r ystyr yna’n unig.  Ynghlwm wrth y term mae nodweddion megis caredigrwydd, haelioni a pharodrwydd i aberthu.  Roedd y nodweddion hyn i gyd yn perthyn i Barnabas.  

i. Dangosodd ddaioni yn ei esiampl.  Gweler Actau 4:37.  Roedd yn hael ac ysbrydolodd eraill i’w efelychu.

ii. Dangosodd ddaioni yn ei anogaeth.  Gweler Actau 4:36.  Cafodd y llysenw ‘yr anogwr’ achos ei fod bob amser yn annog pobl.

· Cyflwynodd Saul i’r eglwys roedd wedi bod yn ei herlid, Actau 9:26 – 28

· Recriwtiodd Saul fel athro i’r eglwys ifanc yn Antioch, Actau 11:25

· Roedd yn barod i roi ail gyfle i Marc pan oedd Paul yn barod i’w daflu o’r neilltu wedi methiant cynt, Actau 15:36 - 41

iii. Dangosodd ddaioni yn ei awydd i rannu’r efengyl.  Edrychwch ar Actau 11:23 – 24.

3. Rydyn ni i gyd i fod yn dda. Galatiaid 5:22.

Rydyn ni’n dadlau bod holl ffrwyth yr Ysbryd i fod o fewn y cymeriad Cristnogol.  Mae hyn yn cynnwys daioni.  Mae hyn yn gallu golygu gwneud neges dros rywun sy’n sâl, darllen i rywun sy’n colli golwg, bod yn gyfaill i’r unig, neu eistedd gyda rhywun sy’n dost.  Ar y llaw arall, mae gwrthod gwrando ar feirniadaeth greulon am bobl, gwrthod meddwl y gwaetha, a gwrthod bod yn amheus o bobl yn arwyddion o ddaioni hefyd.  Mae’r gwir Gristion bob amser yn chwilio am ffyrdd o wneud daioni – gweler beth ddywedodd Pedr am Iesu yn Actau 10:38.  Mae’r Cristion am ddefnyddio’r talentau a gafodd er clod i Dduw a bendith i eraill.  Pan ddaw arian, maent yn awyddus i’w ddefnyddio’n ddoeth.  Dim ond pan fyddwn ni’n rhoi ein hunain yn llwyr i reolaeth yr Ysbryd Glân ynon ni y byddwn yn derbyn y fath nodweddion.

Cwestiynau ar gyfer trafodaeth.
1. Edrychwch ar y darlleniad yn Marc 10:17 – 22.  Pam ydych chi’n meddwl dywedodd Iesu wrth y dyn ifanc hwn, ‘Onid Duw ydy’r unig un sy’n dda?’  Beth mae hyn yn ei ddweud wrthych chi?

2. Ydych chi’n meddwl bod pobl, yn y bôn, yn dda ond gyda gwendidau yn perthyn iddyn nhw, neu ydych chi’n meddwl nad oes unrhyw ddaioni ynon ni nes i ni gael ein geni o’r newydd?  Trafodwch.

3. Astudiwch Actau 11:19 – 26.


Beth ydych chi’n meddwl oedd y peth gorau am Barnabas?


Beth ydych chi’n hoffi orau amdano?


Pwy sy wedi bod yn Barnabas i chi?

4. Ydych chi’n meddwl ei bod yn gallu bod yn beryglus i fod yn dda?  Os felly, pam?

5. Trafodwch ffyrdd o annog daioni cydweithredol yn yr eglwys a’r gymuned.

PAGE  
1
[image: image1.png]beibl.net





[image: image1.png]